
  

 

16052/23   car/OCE/kc 1 

 COMPET.1  GA 
 

 

 

Comhairle an 
Aontais Eorpaigh  

 
 
 
 
 
 
An Bhruiséil, 1 Nollaig 2023 
(OR. en) 
 
 
16052/23 
 
 
 
 
MI 1052 
COMPET 1182 
CONSOM 431 
POLCOM 297 
ENFOCUSTOM 162 
JAI 1573 
EMPL 594 
SOC 829 
CODEC 2289 
UD 279 

 

 

Comhad Idirinstitiúideach: 
2022/0269(COD) 

 

  

 

NÓTA 

chuig: An Chomhairle 

roimhe seo: 

15495/23 REV2 

Uimh. an doic. ón 
gCoim.: 

12711/22 + COR1 

Ábhar: Togra le haghaidh RIALACHÁN Ó PHARLAIMINT NA hEORPA AGUS 
ÓN gCOMHAIRLE maidir le táirgí arna ndéanamh le saothar éigeantais a 
thoirmeasc ar mhargadh an Aontais 

- Díospóireacht bheartais 
  

I. RÉAMHRÁ 

1. An 14 Meán Fómhair 2022, chuir an Coimisiún faoi bhráid na Comhairle agus Pharlaimint 

na hEorpa togra le haghaidh Rialachán ó Pharlaimint na hEorpa agus ón gComhairle maidir le 

táirgí arna ndéanamh le saothar éigeantais a thoirmeasc ar mhargadh an Aontais1. 

                                                 
1 12711/22 + COR 1. 

2. Is é is aidhm don togra toirmeasc a chur ar tháirgí arna ndéanamh le saothar éigeantais, 

lena n-áirítear saothar éigeantais leanaí, ar mhargadh an Aontais Eorpaigh (AE), agus ar 

a n-onnmhairiú ón Aontas. Cumhdaítear leis an toirmeasc gach táirge a dhéantar, go hiomlán 

nó go páirteach, agus úsáid á baint as saothar éigeantais agus tá feidhm aige maidir le gach 

earnáil agus cuideachta. 

3. Tá an togra bunaithe ar Airteagal 114 den Chonradh ar Fheidhmiú an Aontais Eorpaigh 

(CFAE) (an gnáthnós imeachta reachtach). 

4. Thug Coiste Eacnamaíoch agus Sóisialta na hEorpa a thuairim uaidh an 27 Eanáir 20232. 

 

5. I bParlaimint na hEorpa, is ar an gCoiste um an Margadh Inmheánach agus um Chosaint 

an Tomhaltóra (IMCO) agus ar an gCoiste um Thrádáil Idirnáisiúnta (INTA) atá an 

phríomhfhreagracht. Ceapadh Maria Manuel LEITÃO-MARQUES (S&D, PT) agus 

Rafaela SAMIRA (Renew, NL) ina rapóirtéirí. Ghlac Coistí IMCO agus INTA a dtuarascáil 

chomhpháirteach an 16 Deireadh Fómhair 2023. Ghlac Parlaimint na hEorpa a sainordú 

caibidlíochta ag seisiún iomlánach an 8 Samhain 2023. 

II. AN OBAIR A RINNEADH I gCOMHLACHTAÍ ULLMHÚCHÁIN NA COMHAIRLE 

6. Chuir an Mheitheal um Iomaíochas agus Fás tús leis an scrúdú ar an togra 

an 18 Samhain 2022 faoi Uachtaránacht na Seice. 

 

7. Ní raibh aon mheasúnú tionchair ag gabháil leis an togra seo. Ina ionad sin, d’fhoilsigh 

an Coimisiún Eorpach doiciméad inmheánach oibre3 ina ndéantar achoimre, i measc nithe 

eile, ar straitéis chomhairliúcháin an Choimisiúin maidir leis an togra agus torthaí an togra. 

Cháin go leor toscaireachtaí go géar an easpa measúnaithe tionchair don Rialachán atá 

beartaithe, ós rud é go meastar go mbeidh impleachtaí suntasacha eacnamaíocha, airgeadais 

agus sóisialta ag an Rialachán. 

 

                                                 
2 CESE D/67/2023 - 27/01/2023. 
3 16174/22. 

8. Ag na hocht gcruinniú a bhí aici ina dhiaidh sin, a tionóladh le linn Uachtaránachtaí 

Phoblacht na Seice (2 chruinniú), na Sualainne (2 chruinniú) agus na Spáinne (5 chruinniú), 

dhírigh an Mheitheal a plé ar an gcuspóir, ar an raon feidhme agus ar na forálacha a 

bhaineann le forfheidhmiú foriomlán an Rialacháin atá beartaithe. 

 

9. Agus toradh na gcruinnithe sin agus na mbarúlacha i scríbhinn ó na toscaireachtaí á gcur san 

áireamh, dhréachtaigh Uachtaránacht na Spáinne a céad téacs comhréitigh4, a cuireadh faoi 

bhráid na Meithle an 21, an 29 agus an 30 Samhain 2023. 

10. Tá an plé ar leibhéal na Meithle tagtha go céim ina ndealraíonn sé gurb iomchuí forléargas a 

thabhairt ar an dul chun cinn a rinneadh go dtí seo agus iarrtar ar na hairí, ag féachaint 

don Chomhairle Iomaíochais a bheidh ann amach anseo an 7 Nollaig 2023, a dtuairimí a chur 

in iúl maidir leis an toirmeasc atá beartaithe ar tháirgí a dhéantar agus úsáid á baint as saothar 

éigeantais ar mhargadh an Aontais agus ar a n-onnmhairiú ón Aontas Eorpach. 

III. NA PRÍOMH-SHAINCHEISTEANNA POLAITIÚLA 

(a) Cuspóir an Rialacháin atá beartaithe agus a chomhsheasmhacht le reachtaíocht eile 

de chuid an Aontais 

 

11. Thacaigh na Ballstáit uile, tríd is tríd, le cuspóir foriomlán an Rialacháin atá beartaithe chun 

saothar éigeantais a chomhrac. Ar scála domhanda, tá úsáid an tsaothair éigeantais forleathan 

i gcónaí, rud a dhéanann difear do thart ar 27.6 milliún duine ar fud an domhain. Sa 

chomhthéacs sin, leag na Ballstáit béim ar an ngá atá le hiarrachtaí an Aontais i réimse 

an tsaothair éigeantais agus na sclábhaíochta nua-aimseartha a chuíchóiriú tríd an Rialachán 

atá beartaithe a ailíniú le caighdeáin idirnáisiúnta agus le reachtaíocht an Aontais atá 

i bhfeidhm cheana féin, go háirithe leis an Treoir i dtaca le Dícheall Cuí maidir 

le hInbhuanaitheacht Chorparáideach agus leis an Rialachán maidir le Dífhoraoisiú. 

 

                                                 
4 15455/23. 

(b) Raon Feidhme agus Sainmhínithe 

 

12. Leis an Rialachán atá beartaithe, cuirtear toirmeasc ar aon táirge arna dhéanamh le saothar 

éigeantais a chur ar fáil ar mhargadh an Aontais agus a onnmhairiú ón Aontas. Sainmhínítear 

saothar éigeantais ann trí thagairt a dhéanamh do Choinbhinsiún de chuid na hEagraíochta 

Idirnáisiúnta Saothair (EIS) gan tuilleadh mionsaothraithe a dhéanamh ar a chur i bhfeidhm 

nua-aimseartha. Dhiúltaigh roinnt Ballstát don sainmhíniú sin mar shainmhíniú a bhí doiléir, 

as dáta agus róleathan chun an Rialachán atá beartaithe a fhorfheidhmiú go héifeachtúil 

éifeachtach. Thacaigh roinnt Ballstát eile le sainmhíniú a comhaontaíodh go hidirnáisiúnta a 

úsáid chun a áirithiú go gcomhlíonfaidh an Rialachán atá beartaithe rialacha idirnáisiúnta 

(mar shampla rialacha EDT). Déanfar an t-ábhar sin a phlé agus a mhionsaothrú a thuilleadh 

ag na cruinnithe a bheidh ag an Meitheal amach anseo. 

 

13. Tá feidhm ag an toirmeasc ar tháirgí mar atá molta ag an gCoimisiún is cuma cé acu a 

dhéantar nó nach ndéantar táirgí ag baint úsáid as saothar éigeantais laistigh den Aontas, 

a bhfuil sé beartaithe iad a allmhairiú isteach san Aontas nó a onnmhairiú amach as. Ní 

chumhdaítear leis tarraingt siar táirgí a bhfuil úsáideoirí deiridh bainte amach acu ar 

mhargadh an Aontais. Chuir roinnt Ballstát in iúl go raibh imní orthu go bhféadfaí a thuiscint, 

gan sainmhíniú ar an téarma ‘úsáideoirí deiridh’, go gcumhdaítear raon níos leithne táirgí le 

raon feidhme an Rialacháin atá beartaithe. Chun na hábhair imní sin a léiriú, rinneadh raon 

feidhme an Rialacháin faoin téacs comhréitigh nua ón Uachtaránacht a theorannú trí 

shainmhíniú ar ‘úsáideoirí deiridh’ a chur le hAirteagal 2. 

 

14. Ní mór tuilleadh plé a dhéanamh i dtaobh ar cheart raon feidhme an Rialacháin atá beartaithe 

a leathnú trí roinnt seirbhísí a chur san áireamh. 

(c) An dualgas cruthúnais 

 

15. De réir an dréacht-togra, cuirfear de chúram ar údaráis inniúla na mBallstát imscrúduithe a 

dhéanamh chun a mheas ar sháraigh oibreoir eacnamaíoch an dlí trí tháirgí a rinneadh trí 

shaothar éigeantais a úsáid a chur ar an margadh. Dá bhrí sin, is ar na húdaráis inniúla a 

bheadh an dualgas cruthúnais. Bhí sé sin ar cheann de na príomhshaincheisteanna a bhí 

ina n-ábhar imní do go leor Ballstát. Sa phlé a rinne siad, thug siad aghaidh freisin ar an rogha 

an dualgas cruthúnais a aistriú chuig oibreoirí eacnamaíocha. Dá ndéanfaí an dualgas 

cruthúnais a aisiompú ar an mbealach sin, áfach, d’fhéadfadh díscor cuideachtaí ó réigiúin atá 

i mbaol saothair éigeantais a bheith mar thoradh air sin. Bheadh tionchar teoranta aige ar 

dhíothú an tsaothair éigeantais agus d’fhéadfadh sé rannchuidiú le FBManna a theorannú a 

thuilleadh gan aon roghanna nó deiseanna laghdaithe chun an foinsiú a bhogadh ó limistéir 

ardriosca. D’áitigh tromlach mór na mBallstát gur bealach réasúnta amach a bheadh ann ról 

an Choimisiúin Eorpaigh a neartú sa phróiseas chun saothar éigeantais a imscrúdú agus a 

chruthú. 

 

(d) Ról níos láidre ag an gCoimisiún Eorpach i gcur chun feidhme agus 

i bhforfheidhmiú an Rialacháin atá beartaithe 

 

16. Sa dréacht-togra, ní fhoráiltear ach do ról tacaíochta don Choimisiún Eorpach i gcur chun 

feidhme agus i bhforfheidhmiú an Rialacháin atá beartaithe, mar shampla treoirlínte a eisiúint 

maidir le dícheall cuí i ndáil le saothar éigeantais, Líonra an Aontais i gcoinne Táirgí Saothair 

Éigeantais a bhunú agus a bheith rannpháirteach ann, cúraimí a dhéanamh a bhaineann le 

bunachar sonraí de réimsí agus de tháirgí ina bhfuil baol saothair éigeantais. Chun 

forfheidhmiú comhsheasmhach an Rialacháin a bheidh ann amach anseo a áirithiú, d’iarr 

na Ballstáit go mbeadh ról níos láidre ag an gCoimisiún le linn an phróisis imscrúdaithe, 

cinnteoireachta agus chomhair ar fad as a dtiocfaidh tarraingt siar táirgí arna ndéanamh ag 

baint úsáid as saothar éigeantais ó mhargadh an Aontais agus, ar scála domhanda, as 

a dtiocfaidh deireadh le saothar éigeantais. Phléigh siad freisin ról an Choimisiúin mar 

phríomhúdarás sa phróiseas sin chomh maith leis an rogha cumhachtaí forfheidhmithe a 

tharmligean chuig gníomhaireacht thiomnaithe. Tá tábhacht lárnach ag baint leis an ábhar sin 

do na Ballstáit uile agus ní mór tuilleadh machnaimh a dhéanamh air. 

(e) Feabhsúchán d’íospartaigh an tsaothair éigeantais 

 

17. De bharr a chineáil, is éard atá sa dréacht-togra toirmeasc ar tháirgí agus ní bhaineann sé le 

feabhsúchán d’íospartaigh saothair éigeantais. Níl na Ballstáit ar aon fhocal maidir le cé acu 

ar cheart nó nár cheart feabhsúchán d’íospartaigh a áireamh sa Rialachán a bheidh ann amach 

anseo, ós rud é go bhféadfadh tograí eile, mar shampla an Treoir i dtaca le Dícheall Cuí 

maidir le hInbhuanaitheacht Chorparáideach, a bheith níos oiriúnaí chun cúiteamh airgeadais 

a sholáthar. Sa phlé a rinne siad, tugadh aghaidh freisin ar shaincheist na bpionós airgid agus 

ar úsáid an airgid a aisghabhann na húdaráis inniúla chun saothar éigeantais a leigheas. 

Leanfar den phlé ar na hábhair sin ag na cruinnithe a bheidh ag an Meitheal amach anseo. 

 

(f) Treoirlínte soiléire cur chun feidhme 

  

18. Chuir gach Ballstát in iúl go raibh amhras tromchúiseach orthu maidir le 

hin-fhorfheidhmitheacht an dréacht-togra ar fhorais mar shampla idirdhealú débhríoch 

na gcúraimí idir na húdaráis inniúla, na húdaráis faireachais margaidh agus na húdaráis 

chustaim, an creat doiléir maidir le comhar le tríú tíortha, agus dliteanais dhlíthiúla nó pionóis 

is infheidhme maidir le neamhchomhlíonadh na rialacha atá beartaithe. Leag siad béim ar 

an ngá atá le soiléiriú breise agus treoir shoiléir ón gCoimisiún chun forfheidhmiú 

aonfhoirmeach an Rialacháin atá beartaithe a áirithiú agus chun cothrom iomaíochta a chruthú 

do na Ballstáit uile agus ar fud an tionscail. Maidir leis an bpointe sin, leag siad béim freisin 

ar a thábhachtaí atá sé an t-ualach riaracháin a theorannú agus tionchair dhiúltacha ar oibreoirí 

eacnamaíocha a mhaolú. 

 

(g) Diúscairt táirgí arna ndéanamh le saothar éigeantais 

 

19. Déantar foráil sa dréacht-togra maidir le diúscairt táirgí arna ndéanamh ag baint úsáid as 

saothar éigeantais, ar táirgí iad a dhiúltaigh na húdaráis inniúla lena gcur i saorchúrsaíocht nó 

lena n-onnmhairiú. Ní luaitear ann ach gur cheart táirgí den sórt sin a dhiúscairt i gcomhréir 

leis an dlí náisiúnta i gcomhréir le dlí an Aontais. Chomhaontaigh na Ballstáit gur cheart na 

roghanna diúscartha uile a d’fhéadfadh a bheith ann a leagan amach go soiléir sa Rialachán a 

bheidh ann amach anseo agus cuspóir an Aontais maidir le geilleagar ciorclach a 

chomhlíonadh. Mhol siad deonú a dhéanamh mar príomhrogha agus athchúrsáil a dhéanamh 

mar an dara rogha. D’fhéadfaí táirgí a dhéantar trí shaothar éigeantais a scriosadh mar rogha 

dheireanach. Chuir na Ballstáit in iúl go láidir freisin gur cheart go n-áireofaí sa deonú gach 

cineál táirge a dhéantar trí shaothar éigeantais a úsáid. 

20. Tá saothar éigeantais, gáinneáil ar dhaoine agus sclábhaíocht i measc na gcineálacha is measa 

de dhúshaothrú daonna atá le fáil i margaí saothair an lae inniu. Cé go bhfuil siad thar a bheith 

forleatach sa gheilleagar neamhfhoirmiúil, tá siad ag dul i méid i slabhraí soláthair domhanda 

freisin. I bhfianaise na dtreochtaí sin agus an tionchair dhiúltaigh a bhíonn acu ar chearta an 

duine, iarrtar ar na hAirí a dtuairimí a chur in iúl maidir leis an gceist seo a leanas chun an plé 

thuas a spreagadh a thuilleadh: 

 

 Chun dul i ngleic le saincheist na dtáirgí saothair éigeantais atá á ndíol ar mhargadh 

inmheánach an Aontais Eorpaigh agus ar bhonn an chéad téacs chomhréitigh ón 

Uachtaránacht, an bhfuil tú ag iarraidh go mbeadh an Coimisiún rannpháirteach, a 

bheag nó a mhór, i ngach céim nó i gcuid de na céimeanna (aighneachtaí faisnéise a 

bhailiú, réamh-imscrúdú, imscrúdú, cinneadh, cur chun feidhme agus smachtbhannaí) 

den Rialachán maidir le cosc ar shaothar éigeantais? 

 

21. Measann an Uachtaránacht go gcuirtear i láthair san fhorléargas thuas achoimre chothrom ar 

na príomhshaincheisteanna a pléadh le linn scrúdú a dhéanamh ar an togra agus ar an gcéad 

téacs comhréitigh ón Uachtaránacht araon, agus go bhféadfaí, dá bhrí sin, é a chur ar aghaidh 

chuig leibhéal na n-airí mar ullmhúchán don díospóireacht bheartais a bheidh ann amach 

anseo ag an gComhairle Iomaíochais an 7 Nollaig 2023. 

IV. CONCLÚID 

Iarrtar ar an gComhairle Iomaíochais an doiciméad seo ón Uachtaránacht a thabhairt dá haire ag 

an gcruinniú a bheidh aici an 7 Nollaig 2023. 

